
Annotatsiya. Ushbu maqolada Namangan viloyatida turizm sohasini rivojlantirish jarayonlari, mazkur yo‘nalishda amalga 
oshirilayotgan ijobiy ishlarning samaradorligi, hududda turizmni rivojlantirish uchun yaratilayotgan qulay shart-sharoitlar 
atroflicha tahlil qilingan. Shuningdek, turizm strategiyasini shakllantirish va uni samarali amalga oshirishda hududlarning 
turistik salohiyatini baholash masalalari yoritilgan. Tadqiqot doirasida viloyatda turizm sohasini istiqbolda rivojlantirishning 
ustuvor yo‘nalishlari hamda uning hududiy iqtisodiyotdagi ahamiyati bo‘yicha ilmiy asoslangan xulosalar va takliflar bayon 
etilgan.

Kalit so‘zlar: davlat, turizm, imkoniyatlar, omillar, iqtisodiy resurslar, turistik firmalar, daromad, hududiy rivojlanish.
Abstract. This article comprehensively examines the processes of tourism development in the Namangan region and 
highlights the effectiveness of ongoing initiatives aimed at strengthening the tourism sector. The study analyzes the 
favorable conditions created to support tourism growth and evaluates the tourism potential of the region in the context of 
developing and implementing regional tourism strategies. Furthermore, the paper identifies priority directions for future 
tourism development and emphasizes its role in promoting regional economic growth and competitiveness.

Keywords: state, tourism, opportunities, factors, economic resources, tourism companies, income, regional development.
Аннотация. В статье всесторонне рассмотрены процессы развития туристической отрасли в Наманганской 
области, а также результаты проводимой в данном направлении целенаправленной и эффективной работы. 
Проанализированы создаваемые в регионе благоприятные условия для устойчивого развития туризма, а 
также вопросы оценки туристического потенциала территорий при формировании и реализации региональной 
туристической стратегии. В работе также определены приоритетные направления дальнейшего развития 
туристической отрасли и её значение в обеспечении социально-экономического роста региона.

Ключевые слова: государство, туризм, возможности, факторы, экономические ресурсы, туристические компании, 
доход, региональное развитие.

K I R I S H
Respublikamizning geografik o‘rni, qulay tabiiy-iqlim sharoitiga egaligi, betakror va noyob tarixiy 

yodgorliklari, boy va xilma-xil mevalari, milliy taomlari, shuningdek, o‘ziga xos an’ana va urf-odatlari turizm 
sohasini rivojlantirish uchun keng imkoniyatlar mavjudligini namoyon etadi. Mamlakatimizda turizm sohasini 
rivojlantirishda mavjud siyosiy barqarorlik va izchil islohotlar ham muhim omil sifatida xizmat qilmoqda. Keyingi 
yillarda O‘zbekistonda, xususan viloyatlar va chekka hududlarda turizmni rivojlantirishga qaratilgan bir qator 
qaror va farmonlar qabul qilindi. Mazkur me’yoriy-huquqiy hujjatlar turizm sohasini barqaror rivojlantirishning 
mustahkam institutsional va huquqiy asosini yaratmoqda.

O‘zbekistonda turizm sohasini rivojlantirish bo‘yicha amalga oshirilayotgan chora-tadbirlar davlat 
siyosatining ustuvor yo‘nalishlaridan biri sifatida belgilangan. Shu bilan birga, xorijiy davlatlar bilan iqtisodiy 
hamkorlikni kengaytirish, xalqaro turizm aloqalarini rivojlantirish hamda sohada zamonaviy boshqaruv 
mexanizmlarini joriy etish borasida muhim kelishuvlar va xalqaro shartnomalar imzolanmoqda. Bu esa 
mamlakatimizning turizm salohiyatini yanada oshirish, hududlarning investitsion jozibadorligini kuchaytirish 
hamda milliy iqtisodiyotning barqaror rivojlanishiga xizmat qilmoqda.

M A V Z U G A  O I D  A D A B I Y O T L A R  S H A R H I
Turizmni strategik rivojlantirish yo‘nalishlariga bag‘ishlangan ilmiy tadqiqotlarda ushbu sohaning barqaror 

iqtisodiy o‘sishni ta’minlash, resurslardan samarali foydalanish hamda ekologik muvozanatni saqlagan holda 
rivojlantirishdagi o‘rni alohida ta’kidlanadi. Xususan, turizm strategiyasining samarali amalga oshirilishi uchun 
atrof-muhitni muhofaza qilish, madaniy merosni asrash va iqtisodiy manfaatlar o‘rtasida o‘zaro uyg‘unlikni 
ta’minlash zarurligi asoslab berilgan (Kaikara, 2020).

Rodrigues va boshqalar (2025) tomonidan ilmiy adabiyotlar asosida ishlab chiqilgan konseptual modelda 
turizmni barqaror rivojlantirishda infratuzilma, samarali boshqaruv, innovatsiyalar va institutsional muhit muhim 
omillar sifatida e’tirof etilgan. Ushbu yondashuv turizmni rivojlantirishda strategik qarorlar qabul qilish jarayonida 
kompleks va tizimli yondashuvni qo‘llash zarurligini ko‘rsatadi.

Turizm sohasida innovatsion yondashuvlarni joriy etish, ayniqsa raqamli texnologiyalar va tajribaviy 
marketing vositalaridan foydalanish orqali raqobatbardoshlikni oshirish masalalari ham keng o‘rganilgan. 
Jumladan, Damiasih (2025) innovatsion marketing strategiyalarining barqaror turizmni rivojlantirishdagi rolini 
tadqiq etib, ushbu jarayonda raqamli texnologiyalar integratsiyasi, strategik boshqaruv va manfaatdor tomonlar 
o‘rtasidagi hamkorlik muhim ahamiyatga ega ekanini ta’kidlaydi.

Mahalliy miqyosdagi tadqiqotlarda ham turizm marketingi strategiyalarining ahamiyati alohida e’tirof 
etilgan. Xususan, Kusekeev (2025) Qoraqalpog‘iston Respublikasi misolida turizmni rivojlantirishda raqamli 
platformalardan foydalanish, hududiy brend yaratish hamda ichki turizmni rivojlantirish strategiyalarini taklif 
etgan.

Turizmning ichki segmenti iqtisodiy o‘sishni rag‘batlantirish, hududlararo iqtisodiy integratsiyani kuchaytirish 
va madaniy almashinuvni rivojlantirishda muhim omil hisoblanadi. O‘sarov (2025) ichki turizmning mavjud 
holatini SWOT tahlili asosida baholab, ushbu yo‘nalishni rivojlantirishning ustuvor strategik yo‘nalishlarini 
asoslab bergan. Shu bilan birga, turizmning ijtimoiy-iqtisodiy ahamiyati, tarixiy va madaniy meros obyektlaridan 
samarali foydalanish hamda ularni saqlab qolish zarurligi Meliboyeva (2025) tadqiqotlarida keng yoritilgan.

Turizm sohasida innovatsiyalarni joriy etish xizmatlar sifatini oshirish, boshqaruv samaradorligini 
kuchaytirish va raqamlashtirish jarayonlarini jadallashtirishga xizmat qiladi. Baxshilloev (2025) innovatsion 
texnologiyalarni turizm faoliyatiga joriy etish orqali barqaror rivojlanishni ta’minlash va integratsiya jarayonlarini 
faollashtirish muhimligini asoslab bergan. Shuningdek, Almeida (2025) tomonidan olib borilgan tadqiqotlarda 
«digital twins» texnologiyalaridan foydalanish turizm obyektlarini boshqarish samaradorligini oshirish va turistlar 
uchun xizmat sifatini yaxshilashda istiqbolli yo‘nalish sifatida baholangan.

Hududiy turizmni strategik rivojlantirish masalalari ham alohida ilmiy tadqiqot obyekti sifatida o‘rganilgan. 
Jumladan, Daminova (2025) Qashqadaryo viloyati misolida turizmni rivojlantirishda infratuzilmani 
modernizatsiya qilish, turizm klasterlarini shakllantirish hamda investitsiyalarni jalb etish muhim ahamiyatga 
ega ekanini ko‘rsatgan.

Turizm infratuzilmasini rivojlantirish turizm xizmatlari sifatini oshirish va turistik oqimni ko‘paytirishda asosiy 
omillardan biri hisoblanadi. Yunusova (2025) turizm infratuzilmasini rivojlantirishning kompleks mexanizmlarini 
tadqiq etib, ayniqsa raqamli texnologiyalarni joriy etish ushbu jarayon samaradorligini oshirishda muhim omil 
ekanini ta’kidlagan.

Barqaror turizmni rivojlantirish masalalari Ismoilov (2025) tomonidan ham keng o‘rganilgan bo‘lib, unda 
ekologik, iqtisodiy va ijtimoiy omillarni o‘zaro uyg‘unlashtirish asosida turizmni rivojlantirish strategiyalarini 
ishlab chiqish zarurligi asoslab berilgan.

Umuman olganda, ilmiy adabiyotlar tahlili shuni ko‘rsatadiki, turizmni barqaror va samarali rivojlantirish 
uchun innovatsion texnologiyalarni joriy etish, infratuzilmani modernizatsiya qilish, marketing strategiyalarini 
takomillashtirish hamda hududiy turizm salohiyatidan samarali foydalanish muhim ahamiyat kasb etadi. Shu 
bilan birga, Namangan viloyati misolida turizmni strategik rivojlantirish masalalari yetarli darajada kompleks 
o‘rganilmagan bo‘lib, mazkur tadqiqot ushbu ilmiy bo‘shliqni to‘ldirishga qaratilgan.

T A D Q I Q O T  M E T O D O L O G I YA S I
Ushbu tadqiqotda Namangan viloyatida turizm sohasini strategik rivojlantirish yo‘nalishlarini aniqlash, 

mavjud resurslardan samarali foydalanish imkoniyatlarini baholash hamda hududiy turizm siyosatini 
takomillashtirish bo‘yicha ilmiy asoslangan takliflar ishlab chiqish maqsadida kompleks metodologik yondashuv 
qo‘llanildi.

Avvalo, tadqiqotning nazariy-metodologik asoslarini shakllantirish maqsadida turizm iqtisodiyoti, hududiy 
rivojlanish, strategik menejment hamda turistik klasterlar nazariyasiga oid mahalliy va xorijiy ilmiy adabiyotlar 
chuqur tahlil qilindi. Ushbu jarayonda kontent-tahlil usulidan foydalanilib, ilmiy maqolalar, davlat dasturlari, 
konseptual hujjatlar hamda turizmni rivojlantirishga oid normativ-huquqiy hujjatlar tizimli ravishda o‘rganildi.

T A H L I L  V A  N A T I J A L A R
Mamlakatimiz juda katta turizm va rekreatsiya salohiyatiga ega bo‘lib, respublika hududida jami 7,4 

mingdan ortiq madaniy meros obyektlari mavjud. Ushbu obyektlarning 209 tasi to‘rtta muzey-shahar — Xiva 
shahridagi Ichan-qal’a, Buxoro shahrining tarixiy markazi, Shahrisabz shahrining tarixiy markazi hamda 
Samarqand shahri hududida joylashgan bo‘lib, YuNESKOning Butunjahon merosi ro‘yxatiga kiritilgan. Mazkur 
obyektlar O‘zbekistonning xalqaro turizm bozoridagi raqobatbardoshligini oshiruvchi muhim omil sifatida xizmat 
qilmoqda.

So‘nggi yillarda turizm infratuzilmasini rivojlantirish yo‘nalishida yirik investitsiya loyihalari amalga oshirildi. 
Jumladan, Toshkent shahrida “Hyatt Regency Tashkent” va “Lotte City Hotel Tashkent Palace” kabi zamonaviy 
mehmonxonalar foydalanishga topshirildi. Shuningdek, Andijon, Urganch va Toshkent shaharlarida zamonaviy 
madaniy-ko‘ngilochar bog‘lar tashkil etildi. Transport infratuzilmasini rivojlantirish maqsadida “Angren–Pop” 
temir yo‘li qurilib foydalanishga topshirildi, shuningdek, Buxoro, Qarshi, Shahrisabz va Xiva shaharlariga 
tezyurar poyezdlar qatnovini ta’minlovchi elektrlashtirilgan temir yo‘l tarmoqlari ishga tushirildi. Mazkur chora-
tadbirlar hududlar turistik jozibadorligini oshirish, transport qulayligini yaxshilash hamda sayyohlar oqimini 
ko‘paytirishda muhim ahamiyat kasb etmoqda [1].

O‘zbekiston Respublikasiga tashrif buyurgan xorijiy va ichki sayyohlar statistikasi 2017–2023-yillar 
oralig‘ida sezilarli o‘zgarishlarni namoyon etdi. Xususan, xorijiy turistlar soni 2017-yilda 5,35 million kishini 
tashkil etgan bo‘lsa, 2019-yilda ushbu ko‘rsatkich 7 million kishiga yaqinlashdi. Bu esa mamlakatda turizm 
sohasini rivojlantirishga qaratilgan islohotlar, viza rejimining soddalashtirilishi hamda turizm infratuzilmasining 
yaxshilanishi natijasida turistik oqimning barqaror o‘sish tendensiyasini ko‘rsatganini tasdiqlaydi.

Shu bilan birga, 2020-yilda COVID-19 pandemiyasi sababli joriy etilgan vaqtinchalik cheklovlar natijasida 
xorijiy turistlar soni keskin kamayib, 1,7 million kishini tashkil etdi. Mazkur holat global turizm bozoridagi 
umumiy pasayish tendensiyasi bilan izohlanadi. Biroq, keyingi yillarda amalga oshirilgan tizimli chora-tadbirlar, 
sanitariya-epidemiologik xavfsizlikni ta’minlash hamda turizm xizmatlarini diversifikatsiya qilish natijasida 
turizm sohasida tiklanish jarayonlari bosqichma-bosqich faollashib, turistlar oqimining qayta o‘sishiga zamin 
yaratildi (1-jadval).

1-jadval. O‘zbekiston Respublikasiga tashrif buyurgan xorijiy va sayohatlari amalga oshirilgan mahalliy sayyohlar 
to‘g‘risida ma’lumot1

Ko‘rsatkichlar nomi O‘lchov 
birligi 2017 2018 2019 2020 2021 2022

2023 
yanvar-

mart 

Xorijiy turistlar  
Ming nafar 

  5 346,0 6 041,0 7 010,0 1 700,0 2 720,0 1 487,5
2 690,1 5 346,2 6 748,5 1 504,1 1 881,3 5 232,780 2 589,2

Foiz   100,0 111,7 21,5 110,7 192,4 174,1
Shundan  yoshlar 
kesimida :

Ming nafar 

2 690,1 5 346,2 6 748,5 1 504,1 1 881,3 5 232,8 2 589,3

0 dan 18 yoshgacha 218,7 434,6 611,8 140,7 270,9 723,3 328,6
19 dan  30 
yoshgacha 548,6 1 090,3 1 315,9 285,8 312,6 846,5 401,5

31 dan  55 
yoshgacha 1 401,7 2 785,7 3 458,6 787,5 935,4 2 593,4 1 317,7

55 ёшдан ошган 521,1 1 035,6 1 362,2 290,2 362,5 1 069,6 541,6
shundan safar 
maqsadlari bo‘yicha:   2 690,1 5 346,2 6 748,5 1 504,1 1 881,3 5 232,8 1 487,7

xizmat

Ming nafar

28,4 56,5 53,1 17,4 60,7 83,8 27,0
o‘qish 7,4 14,6 21,4 4,7 6,4 8,8 3,3
dam olish va bo‘sh 
vaqt 230,5 458,1 1 043,9 129,3 155,1 392,2 108,1

qarindoshlari yo‘qlash 2 371,7 4 713,5 5 520,7 1 321,4 1 613,1 4 657,6 1 322,2
davolanish 26,4 52,5 55,5 15,0 32,4 70,0 17,5
tijorat 25,6 50,9 53,9 16,3 13,6 20,5 9,7

1	 Muallif ishlanmasi

tashrif geografiyasi 
bo‘yicha

Ming nafar

  5 346,2 6 748,5 1 504,1 1 881,3 5 232,8 1 487,7

qo‘shni davlatlardan   4 658,4 5 827,1 1 350,4 1 540,9 4 364,8 1 273,0
qolgan MDH 
davlatlaridan   406,2 495,6 90,0 208,2 606,4 147,6

boshqa davlatlardan   281,6 425,8 63,8 132,3 261,6 67,1

2021 va 2022-yillarda turizm sohasida tiklanish jarayoni izchil kuzatildi. Xususan, xorijiy sayyohlar soni 
2021-yilda 2,72 million kishini, 2022-yilda esa 5,23 million kishini tashkil etdi. 2023-yilning yanvar–mart oylari 
yakuni bo‘yicha ushbu ko‘rsatkich 2,59 million kishiga yetgani qayd etildi. Mazkur dinamik ko‘rsatkichlar 
pandemiyadan keyingi davrda turizm sohasida barqaror tiklanish va rivojlanish tendensiyasi shakllanayotganini 
tasdiqlaydi.

Yosh tarkibi bo‘yicha tahlil natijalari shuni ko‘rsatadiki, 31–55 yosh toifasiga mansub turistlar eng yuqori 
ulushni tashkil etgan bo‘lib, 2017–2023-yillar davomida ularning soni 1,4 milliondan 2,6 million kishigacha 
bo‘lgan. Mazkur holat ushbu yosh toifasidagi aholining iqtisodiy faolligi yuqoriligi, moliyaviy imkoniyatlari 
kengligi hamda turizm xizmatlariga bo‘lgan talabining barqarorligi bilan izohlanadi. Shu bilan birga, 0–18 yosh 
hamda 19–30 yosh guruhlariga mansub turistlar ulushi nisbatan pastroq darajada qayd etilgan.

Sayohat maqsadlari kesimida olib borilgan tahlillar shuni ko‘rsatadiki, turistlarning asosiy qismi 
O‘zbekistonga qarindoshlarini ziyorat qilish maqsadida tashrif buyurgan. Jumladan, 2019-yilda mamlakatga 
tashrif buyurgan 5,52 million turistning 1,04 million nafari dam olish va bo‘sh vaqtni mazmunli o‘tkazish, 53 
ming nafari xizmat safari, 21 ming nafari esa ta’lim olish maqsadida kelgan. Shu bilan birga, davolanish 
hamda tijorat maqsadidagi tashriflar ulushi nisbatan past darajada qayd etilgan bo‘lsa-da, ushbu yo‘nalishlar 
turizm xizmatlarini diversifikatsiya qilish va rivojlantirish uchun muhim istiqbolli segmentlardan biri hisoblanadi 
(2-jadval).

2-jadval. Turistik firma va tashkilotlar faoliyati ko‘rsatkichlarini hududlar kesimida taqsimlanishi (2024-yil uchun)2

Turistik firma va tashkilotlar soni Xizmat ko‘rsatilgan 
shaxslar soni

Sotilgan sayyohlik 
yo‘llanmalari soni

Jami
jamiga 

nisbatan % 
dagi ulushi

Jami
jamiga 

nisbatan % 
dagi ulushi

Jami
jamiga 

nisbatan % 
dagi ulushi

O‘zbekiston Resp. 743 100 1 972,9 100 601,5 100
Qoraqalpog‘iston Resp. 9 1,2 18,3 0,9 17,9 3,0
viloyatlar:
Andijon 16 2,1 0,7 0,1 1,3 0,2
Buxoro 44 5,9 66,1 3,4 48,7 8,1
Jizzax 16 2,1 30,1 1,5 10,5 1,7
Qashqadaryo 9 1,2 8,6 0,4 6,4 1,1
Navoiy 28 3,8 17,0 0,9 0,1 0,0
Namangan 8 1,1 2,6 0,1 1,9 0,3
Samarqand 144 19,4 61,7 3,1 71,7 11,9
Surxondaryo 14 1,9 1,8 0,1 1,8 0,3
Sirdaryo 2 0,3 2,0 0,1 2,0 0,3
Toshkent 16 2,1 2,1 0,1 5,1 0,9
Farg‘ona 19 2,6 11,9 0,6 12,0 2,0
Xorazm 28 3,8 497,5 25,2 43,2 7,2
Toshkent sh. 390 52,5 1 252,5 63,5 378,9 63,0

2024-yilda O‘zbekiston Respublikasida jami 743 ta turistik firma va tashkilot faoliyat yuritib, ular tomonidan 
1 972,9 ming nafar mijozga xizmat ko‘rsatildi hamda 601,5 ming dona sayyohlik yo‘llanmalari realizatsiya qilindi. 
2023-yilga nisbatan ushbu asosiy ko‘rsatkichlar bo‘yicha barqaror o‘sish kuzatildi. Jumladan, turistik firma va 

2	  Muallif ishlanmasi 



M U H A N D I S L I K  VA  I Q T I S O D I Y O T

438

2026-yil, fevral.  № 2-son

tashkilotlar soni 150 taga yoki 25,3 foizga, ular tomonidan xizmat ko‘rsatilgan shaxslar soni 815,8 ming nafarga 
yoki 70,5 foizga oshdi. Shuningdek, sotilgan sayyohlik yo‘llanmalari soni 339,1 ming taga ortib, 2,3 barobar 
o‘sishga erishildi. Ushbu ko‘rsatkichlar mamlakatda turizm xizmatlari bozorining kengayib borayotganini hamda 
sohaga bo‘lgan talab izchil ortayotganini tasdiqlaydi.

O‘zbekistonga tashrif buyurgan turistlarning asosiy qismini qo‘shni davlatlar fuqarolari tashkil etadi. 
Xususan, 2017-yilda qo‘shni davlatlardan 4,66 million nafar turist, boshqa MDH davlatlaridan 406 ming nafar 
hamda uzoq xorijiy davlatlardan 282 ming nafar turist tashrif buyurgan. Ushbu tendensiya keyingi yillarda ham 
saqlanib qolgan bo‘lib, 2023-yilda qo‘shni davlatlardan tashrif buyurgan turistlar soni 1,27 million nafarga, 
boshqa MDH davlatlaridan 148 ming nafarga, uzoq xorijiy davlatlardan esa 67 ming nafarga teng bo‘lgan. 
Mazkur holat O‘zbekiston turizmining mintaqaviy integratsiya jarayonlarida faol ishtirok etayotganini ko‘rsatadi.

Umuman olganda, O‘zbekiston turizm sohasida barqaror rivojlanish bosqichiga kirib bormoqda. Global 
pandemiya va tashqi iqtisodiy omillar ayrim davrlarda turizm oqimlariga ma’lum darajada ta’sir ko‘rsatgan 
bo‘lsa-da, sohada tiklanish va o‘sish jarayonlari izchil davom etmoqda. Turistlar oqimining yosh, maqsad 
va geografik tarkibi bo‘yicha tahlillar turizm siyosatini takomillashtirish hamda yangi strategik yo‘nalishlarni 
belgilashda muhim axborot manbai bo‘lib xizmat qiladi.

2022-yilda O‘zbekistonga tashrif buyurgan xorijiy fuqarolarning safar maqsadlari tahlili shuni ko‘rsatadiki, 
ularning asosiy qismi, ya’ni 89,0 foizi qarindoshlarini ziyorat qilish maqsadida kelgan. Shu bilan birga, dam 
olish va rekreatsiya maqsadida tashrif buyurganlar ulushi 7,5 foizni, xizmat safari bilan kelganlar 1,6 foizni, 
davolanish maqsadida kelganlar 1,3 foizni, tijorat maqsadida kelganlar 0,4 foizni hamda ta’lim olish maqsadida 
kelganlar 0,2 foizni tashkil etdi. Ushbu ko‘rsatkichlar turizm xizmatlarini diversifikatsiya qilish hamda rekreatsion 
va tijorat turizmini yanada rivojlantirish uchun keng imkoniyatlar mavjudligini ko‘rsatadi [2].

Turizm sohasini rivojlantirish bo‘yicha amalga oshirilayotgan davlat siyosati doirasida Namangan viloyatida 
ham tizimli va samarali ishlar olib borilmoqda. Jumladan, 2024-yilning yanvar–sentabr oylari davomida 
viloyatga 569,9 ming nafar xorijiy turist (yillik rejaning 114 foizi) hamda 3 569,9 ming nafar mahalliy turist tashrif 
buyurdi. Natijada turizm xizmatlari eksporti hajmi 184,7 million AQSh dollarini tashkil etdi va bu yillik rejaning 
92,4 foiziga teng bo‘ldi.

Shuningdek, “O‘zbekiston bo‘ylab sayohat qil” dasturi doirasida sentabr oyida 147,8 ming nafar, yil 
boshidan buyon jami 2 016,3 ming nafar aholi ichki turizmga jalb etildi va belgilangan yillik rejaning 92 foiziga 
erishildi. Bundan tashqari, viloyatda 19 ta yangi turoperator va турагент faoliyati yo‘lga qo‘yilib, belgilangan 
yillik reja 633 foizga bajarildi.

Turizm infratuzilmasini rivojlantirish yo‘nalishida ham sezilarli natijalarga erishildi. Jumladan, 121 o‘rinli 5 
ta xostel (125 foiz), 9 o‘rinli 1 ta yotoqxona, 10 o‘rinli 1 ta oilaviy mehmon uyi hamda 161 o‘rinli 2 ta zamonaviy 
mehmonxona faoliyati yo‘lga qo‘yildi. Natijada hududda turistlarga xizmat ko‘rsatish imkoniyatlari yanada 
kengaydi.

Turizm sohasida bandlikni ta’minlash yo‘nalishida ham muhim natijalarga erishildi. Xususan, 2024-yilning 
dastlabki 9 oyi davomida 2 300 ta yangi ish o‘rinlari yaratish rejalashtirilgan bo‘lsa, amalda 2 380 ta yangi ish 
o‘rinlari tashkil etilib, belgilangan reja 103,4 foizga bajarildi.

Shuningdek, turizm infratuzilmasini yaxshilash maqsadida 18 ta Wi-Fi nuqtalari hamda 19 ta turistik yo‘l 
belgilari o‘rnatildi. Bundan tashqari, turizm xizmatlari obyektlarini rivojlantirish natijasida 45 ta sanitariya-
gigiyena shoxobchalari qurilib yoki rekonstruksiya qilinib, foydalanishga topshirildi.

Hududda turistik transport xizmatlarini rivojlantirish maqsadida tadbirkorlik subyektlari tomonidan jami 54 
ta yangi transport vositalari, jumladan, 3 ta turist avtobusi, 2 ta yo‘ltanlamas avtomobil, 4 ta kvadrosikl, 3 ta 
mikroavtobus, 20 ta elektromobil, 20 ta hududlararo avtobus hamda 2 ta boshqa turdagi transport vositalari 
ishga tushirildi. Natijada turistik transport vositalarining umumiy soni 186 taga yetkazildi [3].

Shuningdek, viloyatning turizm salohiyati yuqori bo‘lgan hududlarida yangi loyihalar amalga oshirildi. 
Jumladan, Yangiqo‘rg‘on tumani Nanay qishlog‘i va Pop tumani Chodak qishlog‘iga 2024-yilda “Turizm 
qishlog‘i” maqomi berildi. Bu esa hududlarda turizm infratuzilmasini rivojlantirish va yangi investitsiyalarni jalb 
etish uchun keng imkoniyatlar yaratmoqda.

Kadrlar tayyorlash yo‘nalishida ham tizimli ishlar amalga oshirilmoqda. Jumladan, Namangan davlat 
universiteti hamda Namangan muhandislik-texnologiya institutida “Turizm va mehmondo‘stlik” ta’lim yo‘nalishi 
bo‘yicha malakali mutaxassislar tayyorlash yo‘lga qo‘yildi. Ta’lim jarayoni Samarqand iqtisodiyot va servis 
instituti bilan hamkorlikda uch yillik dastur asosida hamda dual ta’lim tamoyillari asosida tashkil etilmoqda.

Shuningdek, viloyatning turizm salohiyatini keng targ‘ib etish maqsadida ommaviy axborot vositalari 
vakillari, blogerlar, turoperatorlar va soha mutaxassislari ishtirokida Chodak qishlog‘ida maxsus infotur tashkil 
etildi. Bundan tashqari, viloyatning 5 ta tumanida turizmni rivojlantirish bo‘yicha master-rejalarni ishlab chiqish 
ishlari amalga oshirilmoqda.

X U L O S A  V A  T A K L I F L A R
Olib borilgan tadqiqotlar shuni ko‘rsatadiki, O‘zbekistonda turizm sohasini izchil rivojlantirish mamlakat 

iqtisodiyotining barqaror o‘sishini ta’minlash, hududlarning investitsiyaviy jozibadorligini oshirish hamda aholi 
bandligini kengaytirishda muhim omillardan biri hisoblanadi. Shu munosabat bilan, kelgusida mamlakatimizda 
turizm sohasini yanada rivojlantirish maqsadida quyidagi ustuvor yo‘nalishlarni amalga oshirish maqsadga 
muvofiq hisoblanadi:

Birinchidan, respublikada turistik faoliyatni tartibga soluvchi me’yoriy-huquqiy bazani yanada 
takomillashtirish, sohaga oid xalqaro me’yorlar va standartlarni bosqichma-bosqich joriy etish zarur. Bu, o‘z 
navbatida, turizm faoliyatini tashkil etishda zamonaviy boshqaruv mexanizmlarini qo‘llash hamda investorlar 
uchun qulay institutsional muhitni shakllantirish imkonini beradi.

Ikkinchidan, mamlakatimizning barcha hududlarida turizm infratuzilmasini kompleks rivojlantirish, jumladan, 
zamonaviy mehmonxonalar, xostellar, dam olish maskanlari, transport va servis obyektlarini kengaytirish 
muhim ahamiyat kasb etadi. Bu hududlarning turizm salohiyatidan samarali foydalanish hamda turistlar oqimini 
ko‘paytirishga xizmat qiladi.

Uchinchidan, transport-logistika tizimini rivojlantirish, ichki va xalqaro transport yo‘nalishlarini kengaytirish, 
transport xizmatlari sifati va qulayligini oshirish zarur. Bu turistlar harakatlanishini yengillashtirish bilan bir 
qatorda, turistik hududlarning o‘zaro integratsiyasini mustahkamlaydi.

To‘rtinchidan, turistik mahsulot va xizmatlarni diversifikatsiya qilish orqali turizmning mavsumiylik omiliga 
bog‘liqligini kamaytirish lozim. Xususan, ekologik turizm, ziyorat turizmi, agro-turizm, tibbiy turizm va gastronomik 
turizm kabi istiqbolli yo‘nalishlarni rivojlantirish orqali turizm xizmatlari spektrini kengaytirish mumkin.

Beshinchidan, ichki turizmni rivojlantirishni rag‘batlantirish, turizm subyektlarini qo‘llab-quvvatlash, 
aholining turizm xizmatlaridan foydalanish imkoniyatlarini kengaytirish muhim strategik ahamiyatga ega. Bu 
ichki turizm bozorining barqaror rivojlanishini ta’minlaydi hamda hududlar iqtisodiyotini faollashtiradi.

Oltinchidan, O‘zbekiston Respublikasining turistik mahsulotlarini xalqaro va milliy turizm bozorlarida faol 
targ‘ib qilish, mamlakatning boy tarixiy-madaniy merosi, tabiiy resurslari va zamonaviy turizm imkoniyatlarini 
keng namoyish etish zarur. Bu mamlakatning xalqaro turizm maydonidagi raqobatbardoshligini oshirish hamda 
uning jozibador turistik manzil sifatidagi ijobiy imidjini yanada mustahkamlaydi.

Yettinchidan, turizm sohasida yuqori malakali mutaxassislarni tayyorlash, xizmat ko‘rsatish xodimlarini 
qayta tayyorlash va ularning kasbiy malakasini oshirish tizimini takomillashtirish muhim vazifa hisoblanadi. 
Zamonaviy bilim va ko‘nikmalarga ega kadrlar tayyorlash turizm xizmatlari sifatini oshirishning asosiy 
omillaridan biridir.

Umuman olganda, yuqorida keltirilgan ustuvor yo‘nalishlarni izchil amalga oshirish respublikamizda turizm 
sohasining barqaror va samarali rivojlanishini ta’minlaydi, hududlarning turizm salohiyatini to‘liq ro‘yobga 
chiqarishga xizmat qiladi hamda aholi bandligi va daromadlari oshishiga ijobiy ta’sir ko‘rsatadi. Natijada 
turizm mamlakat iqtisodiyotining muhim va istiqbolli tarmoqlaridan biri sifatida milliy iqtisodiy o‘sishning muhim 
drayveriga aylanadi.

